Asisko gutuna

2026ko uztaila

1. printzipioa. Egunero bilatzea Jainkoarekin harreman pertsonala

213. zenbakia

Asis Sarea eguneroko bizimoduan espiritualtasun frantziskotarra ezagutu edo partekatu nahi du-

ten lagunen sare sozial irekia da.

Gure sinesmena eta barne-bizitza aldatuz doaz urteak aurrera egin ahala. Bizitzako aro bakoitzak

bere era propioan gorpuzten eta azaltzen du fedea.

Gogoetarako gaia

Fedea bizitzako sasoi bakoitzean

Adin bakoitzean erabat aldatzen da bizitza
ikusteko eta sentitzeko modua. Sasoi bakoitzak
bere begirada dakar, eta begirada horrek lehen
ikusten ez genituen txokoak erakusten dizkigu:
errealitate berriak, batzuk gaziak eta besteak
gozoak, baina baita sakonagoak, lotura estua-
gokoak eta egiazkoagoak ere. Eta begiratzeko
modu berri horri esker, geure burua eta ingu-
rukoak ere beste begi batzuekin ikusten hasten
gara.

Gure sinesmena, bizirik badago behintzat, gu-
rekin batera aldatuz doa, une bakoitzean ego-
kitzen zaigun bizitzara moldatuz. Umetan, Je-
susekin dugun harremana magiko samarra dela
esan genezake, mirari-zalea, fantasiari bide ema-
ten diona. Gaztetan, ostera, Jesusen askatasu-
nak eta bere garaiko agintarien aurrean eraku-
tsitako ausardiak erakarriko gintuen gehienbat;
Jainkoarekin eta lagun hurkoarekin harrema-
nak berritzeko zuen gogo horrek, hain zuzen.
Fedea helduz joan zaigun neurrian, beharbada
beste ezaugarri batzuk indartu dira guregan:

errukia, urrikaltasuna eta barne-sakonera. Eta
urteetan gora egin ahala, funtsezkoagoak diren
gauzei erreparatzen diegu: jakituriari, pazien-
tzlari, onarpenari...

Adin bakoitzeko bizipenek eta egoerek forma
pertsonalagoa emango diote horri guztiari. Eta
bide horretan, denetarik pasako dugu: zalan-
tzak, indar-galerak, une ilunak eta, agian, sines-
mena alde batera uztea ere bai. Horregatik, gure
barne-bizitzak eta Jainkoarekiko harremanak
etengabeko lana eskatzen digute: dena berriro
pentsatu eta gureganatu behar dugu. Fedea ez
baita gordetzen den zerbait, unean-unean bizi
beharreko zerbait baizik. Bizitzaren martxa
galtzen badugu, sinesmena herdoildu eta itzali
egingo zaigu. Kanpoko itxurari eutsi arren, gure
bihotzak ez du Jainkoaren erritmoan taupada-

rik egingo.

Hala, beti esan beharko diogu Jainkoari ebanje-
lioko gizon hark esan ziona: Sinesten dut, Jau-
na, baina lagundu nire sinesmena indartzen!

Biblia pasartea: 1Kor 13,9-13

Erdizkakoa baita orain gure ezaguera, erdizkakoa gure profezia; eta, bete-betekoa iristean, desager-
tu egingo da erdizkakoa. Haur nintzenean, haur bezala mintzo nintzen, haur bezala sentitzen nuen,
haur bezala juzgatzen. Gizon egin naizenean, utzi egin ditut haur-gauzak. Orain dena ilun ikusten
dugu, ispiluan bezala; gero aurrez aurre ikusiko dugu; orain erdizka ezagutzen dut; gero oso-osoan
ezagutuko dut dena, Jainkoak neu ezagutzen nauen bezala. Hiru gauza ditugu oraindanik, iraun-
kor direnak: sinesmena, itxaropena eta maitasuna; baina hiruretan handiena maitasuna da.

Frantziskotar espiritualtasuna

Garai berean, Frantzisko dohatsua Santa Marian bizi zela, espirituko tentaldi guztiz larria etorri zitzaion,
bere arimaren probetxurako. Hain zegoen atsekabetua espirituz eta gorputzez, non zenbaitetan alde egiten
baitzuen anaiartetik, ezin baitzen, ohi bezala, alai azaldu anaien aurrean, tentaldi hura zela eta. Sarri joa-
ten zen otoitz egitera eliza ondoko basora: han bere samina hobeto hustu eta Jaunaren aurrean malkoak
ugariago isur zitzakeen, dena dezakeen Jaunak larrialdi handi hartan zerutik sendabidea bidal ziezaion.

Bi urtetik gora tentaldi hark gau eta egun atsekabetua egon ondoren, egun batez, Santa Maria elizan otoi-
tzean ari zela, Ebanjelio santuko hitzok entzun zituen bere barnean: Fedea bazenu, mostaza-hazia bezain txikia
Lzantk ere, mendi hont "aldatu hemendik hara" esanez gero, aldatu egingo litzateke. Frantzisko santuak erantzun
zuen: «Zein da mendi hori?» Erantzun zitzaion: «Mendi hori zure tentaldia da». Frantziskok, orduan: «Jauna,
gerta bekit zuk esan bezala». Eta une berean libre gelditu zen, inoiz halako tentaldirik izan ez balu bezala.

(PerLe 63)

Jauna, zu izan zara nire itxaropena Eta nik eskerrak emango dizkizut, ene Jainko,

eta nire konfiantza gazte-gaztetatik. kantu artean, zeure hitzari zintzo eusten diozulako;
Amaren sabeletik zaitut laguntzaile, zuretzat abestuko dut, Israelgo Santu hori;

jaio nintzenetik zara nire babesa; poz-othuka arituko zaizkizu nire ezpainak, Jauna,
beti fidagarri izan zatzaizkit. zuk salbatu duzun nire arima hau;

. . eta nire ahoak egun osoan
Orrain, zahartu naizenean, ez nazazu baztertu. gu

Ene Jainko, gaztetatik erakutsi didazu bidea,
eta gaur egun ere zure mirariak ditut hizpide;

zure zuzentasuna goretsiko du.

71. (70.) salmotik hartua

orain, zahar eta buru-zuri nagoela,
ez nazazu bakarrik utzi, ene Jainko.

Arrisku handi eta latzetatik pasarazi nauzu:
baina berriro emango didazu bizia,
lurraren barnetik aterako nauzu berriz ere;
nire duintasuna handituko duzu,

eta berriro emango didazu pozbidea.

Gutuneko azken hitzak

Ez dut esan nahi hori lortu dudanik edota helmugara heldu naizenik; baina lehia bizian ari naiz ea esku-
ratzen dudan, Kristo Jesusek ni neu beretzat eskuratu ninduenez gero. (Tarsoko Paulok Flp 3, 12an)

2026ko uztaileko eguneroko Ebanjelioa
Egunero Ebanjelioa irakurri nahi duten lagunek, egun bakoitzari dagozkion irakurgaien arabera, hemen
dauzkate erreferentzia guztiak:

1. Mt §8,28-34 8. Mt 10,1-7 15. Mt 11,25-27 22.Jn20,1.11-18 29.Jn 11,19-27
2. Mt 9,1-8 9. Mt 10,7-15 16. Mt 11,28-30 23.Jn 15,1-8 30. Mt 13,47-53
3.Jn 20,24-29 10. Mt 10,16-23 17. Mt 12,1-8 24. Mt 13,18-23 31. Mt 13,564-58
4. Mt 9,14-17 11. Mt 19,27-29 18. Mt 12,14-21 25. Mt 20,20-28
5. Mt 11,25-30 12. Mt 13,1-23 19. Mt 13,24-43 26. Mt 13,44-52
6. Mt 9,18-26 13. Mt 10,34-11,1 20. Mt 12,38-42 27. Mt 13,31-35
7. Mt 9,32-38 14. Mt 11,20-24 21. Mt 12,46-50 28. Mt 13,36-43

